
mahArthama njarI composed by maheshvarAnanda

మహేశ్వరానన్దప్రణీతా   మహార్థమఞ్జరీ 

నమో నాలయతే శుణ్డాం  విషాణేన మృణాలినే ।
ప్రత్యక్కమలకన్దాయ   కర్ణాభ్యాం  పర్ణశాలినే  ॥ ౧॥
జయత్యమూలమమ్లానమౌత్తరం  తత్త్వమద్వయమ్ ।
స్పన్దాస్పన్దపరిస్పన్దమకరన్దమహోత్పలమ్     ॥౨॥
కారుణ్యామృతసిన్ధోరుదితమివావర్తమీక్షణాపాఙ్గాత్   ।
మౌక్తికమయం దధానా తాటఙ్కం జయతి గౌరవీమూర్తిః ॥ ౩॥
స్ఫూర్తయే విశ్వశిల్పస్య శ్రీశివానన్దమూర్తయే   ।
నిత్యోన్మేషనిమేషాయై నిస్తుషాయై నమస్త్విషే ॥ ౪॥
యస్మాదనుత్తరమహాహ్రదమజ్జనం   మే
సౌభాగ్యశామ్భవసుఖానుభవశ్చ యస్మాత్ ।
తత్స్వాత్మచిత్క్రమవిమర్శమయం గురూణా-

మోవల్లియుగ్మముదితోదితవీర్యమీడే  ॥ ౫॥
నమో నిఖిలమాలిన్యవిలాపనపటీయసే ।
మహాప్రకాశపాదాబ్జపరాగపరమాణవే   ॥౬॥
గోరక్షో లోకధియా దేశికదృష్ట్యా  మహేశ్వరానన్దః  ।
ఉన్మీలయామి పరిమలమన్తర్గ్రాహ్య  మహార్థమఞ్జర్యామ్   ॥ ౭॥
స్వక్రియాయాం  అపి వ్యాఖ్యాం స్వయమేవ ప్రయుఞ్జ్మహే   ।
ఉపర్యప్యాత్మసరమ్భసమ్భోగామ్రేడనోత్సుకాః  ॥౮॥
యద్వా వినేయజనచిత్తచమత్క్రియార్థ -
మత్రోద్యమోఽయముదితోఽస్తు  తదేతదాస్తామ్ ।
సఙ్క్షేపవిస్తరవిభాగవివిక్తశోభః
పుష్పాఞ్జలిర్భవతు  వాఙ్మయ ఏష శమ్భోః ॥౯॥
అవగతశివదృష్టిప్రత్యభిజ్ఞార్థతత్త్వ     -

మహేశ్వరానన్దప్రణీతా   మహార్థమఞ్జరీ 

క్రమసరణిరహస్యోల్లాససర్వస్వవేదీ   ।
గురుచరణసపర్యాచాతురీచిద్ఘనోఽహం
గహనమపి హృదన్తర్వ్యోమ తద్వ్యాకరోమి ॥ ౧౦॥
ఇహ మహతి రహస్యోన్మీలనే మఙ్గలాయ
ప్రభవతి  మమ సంవిద్యోగినీనాం ప్రసాదః  ।
అతి తు కులసపర్యాబిమ్బసబన్ధ్యవన్ధ్యాః 
సకృదపి మతిమన్తో నైనముద్ఘాటయన్తు   ॥ ౧౧॥
స్వప్నసమయోపలబ్ధా సా సుముఖీ సిద్ధయోగినీ  దేవీ ।
గాథాభిః సప్తత్యా స్వాపితభాషాభిరస్తు సమ్ప్రీతా ॥ ౧౨॥
వర్ధతాం  దేశికః శ్రీమాన్  సంవిన్మార్గశ్చ  వర్ధతామ్  ।
మాహేశ్వరాశ్చ వర్ధన్తాం  వర్ధతాం  చ మహేశ్వరః ॥ ౧౩॥
॥ అథ మహార్థమఞ్జరీ   ॥
నత్వా నిత్యశుద్ధౌ గురోశ్చరణౌ మహాప్రకాశస్య  ।
గ్రథ్నాతి  మహార్థమఞ్జరీమిమాం   సురభిం మహేశ్వరానన్దః  ॥ ౧॥
వర్ధతాం  మహాప్రకాశో  విమర్శవిచ్ఛురితనిశ్ఛలోద్యోతః ।
సంజ్ఞావిశేషనిర్ణయమాత్రప్రవృత్తాని     యత్ర శాస్త్రాణి  ॥౨॥
ఆత్మా ఖలు విశ్వమూలం తత్ర ప్రమాణం  న కోఽప్యర్థయతే  ।
కస్య వా భవతి పిపాసా గఙ్గాస్రోతసి   నిమగ్నస్య ॥ ౩॥
యం జానన్తి జడా అపి జలహార్యోఽపి యం విజానన్తి ।
యస్యైవ  నమస్కారః స కస్య స్ఫుటో న భవతి కులనాథః ॥ ౪॥
అవచ్ఛిన్నం ప్రత్యక్షమవచ్ఛిన్నం  తన్ముఖం చానుమానమ్ ।
ఆగమదీపాలోకస్తస్య ప్రకాశయతి  కిమపి మాహాత్మ్యమ్ ॥ ౫॥
యేషాం నిరుపణీయో వ్యతిరిక్తః కోఽప్యాత్మనో భావః ।
ఆత్మవిముఖానాం తేషామధికారివిభాగవిభ్రమో  భవతు ॥౬॥
యత్ర రుచిస్తత్ర విధిర్యత్రేయం  నాస్తి తత్ర చ నిషేధః ।
ఇత్యస్మాకం వివేకో హృదయపరిస్పన్దమాత్రశాస్త్రాణామ్    ॥ ౭॥
పర్యాలోచనవిముఖే వస్తుస్వభావస్యాత్మనో హృదయే ।
శఙ్కావిషవేగేనేవ సంసారభయేన ముహ్యతి లోకః ॥౮॥

మహేశ్వరానన్దప్రణీతా   మహార్థమఞ్జరీ 

మాణిక్యప్రవేక  ఇవ నిచోలితో నిజమయూఖలేఖయా ।
ప్రతిభాతి  లౌకికానామత్యన్తస్ఫుటోఽప్యస్ఫుట ఆత్మా ॥౯॥
ఊర్ధ్వో  జ్వలతి ప్రకాశో  లోకాలోకస్య మఙ్గలప్రదీపః   ।
విమర్శదశాముఖానీతదహ్యమానమలాలితైలవిచ్ఛర్దః   ॥ ౧౦॥
(విమర్శదశాముఖేన దహ్యతే మలాలితైలనిష్యన్దః   )
సన్నైవ  హృదయప్రకాశో  భవనక్రియాయా  భవతి కర్తా ।
సైవ  క్రియావిమర్శః  స్వస్థా క్షుభితా చ విశ్వవిస్తారః ॥ ౧౧॥
పృథ్వీపరమశివయోః ప్రత్యాహారే  ప్రకాశపరమార్థే  ।
యోఽన్యోన్యవిశేషః స ఏవ హృదయస్య విమర్శోన్మేషః ॥ ౧౨॥
తథా తథా దృశ్యమానానాం శక్తిసహస్రాణామేకసఙ్ఘట్టః    ।
నిజహృదయోద్యమరూపో భవతి శివో నామ పరమస్వచ్ఛన్దః  ॥ ౧౩॥
స ఏవ విశ్వమీక్షితుం స్థాతుం  కర్తుం చోన్ముఖో భవన్ ।
శక్తిస్వభావః  కథితో హృదయత్రికోణమధుమాసలోల్లాసః   ॥ ౧౪॥
జ్ఞానం  క్రియేతి  ద్వయోరపి ప్రథమోన్మేషే  సదాశివో దేవః ।
ద్వితీయాయా ఉల్లేఖే  ద్వితీయః స భవతీశ్వరో నామ ॥ ౧౫॥
జ్ఞాతా  స ఆత్మా జ్ఞేయస్వభావశ్చ  లోకవ్యవహారః ।
(జ్ఞాతృత్వధర్మా  ఆత్మా )

ఏకరసాం సంసృష్టి యత్ర గతౌ సా ఖలు నిస్తుషా విద్యా ॥ ౧౬॥
ఏకరసే స్వభావే ఉద్భావయన్తీ వికల్పశిల్పాని ।
మాయేతి లోకపతేః పరమస్వతన్త్రస్య  మోహనీ శక్తిః ॥ ౧౭॥
సర్వకరః సర్వజ్ఞః  పూర్ణో నిత్యోఽసఙ్కుచితశ్చ ।
విపరీత ఇవ మహేశోయాభిస్తా భవన్తి పఞ్చశక్తయః ॥ ౧౮॥
య ఏష విశ్వనాటకశైలూషః  శుద్ధసంవిచ్ఛమ్భుః  ।
వర్ణకపరిగ్రహమయీ   తస్య దశా కాపి పురుషో భవతి ॥ ౧౯॥
జ్ఞానక్రియామాయానాం   గుణానాం సత్త్వరజస్తమస్స్వభావానామ్ ।
అవిభాగావస్థాయాం  తత్త్వం ప్రకృతిరితి  శామ్భవీ శక్తిః ॥౨౦॥
కల్లోలాయమానాని  సదా హృదయామ్బునిధౌ త్రీణి  కరణాని ।

ఆకర్షన్తీదన్తాం   తత్రాహన్తాం  (తథా అహన్తాం)చాత్రార్పయన్తి  ॥౨౧॥
హృదయస్థితస్య  విభోర్విషయాలోకో విశ‍ృఙ్ఖలో  భవతి ।
జ్ఞానేన్ద్రియదీపేషు   నిజనిజగోలాగ్రనిత్యలగ్నేషు  ॥౨౨॥
భవన్తి కరణాని పఞ్చ ఖలు కర్మప్రధానాని  లోకనాథస్య ।
స్పన్దతే  స్వైర  యైర్జనో   జడాద్విలక్షణో భవన్ ॥౨౩॥
విశ్వోద్యానవిరూఢాని గన్ధప్రముఖాని   సుగన్ధీని  పుష్పాణి ।
పఞ్చాప్యాజిఘ్రన్  క్రీడతి  త్రైలోక్యధూర్తో  దేవః ॥౨౪॥
స్త్యానస్య క్రమవశాదిక్షురసస్యేవ  శివప్రకాశస్య  ।
గుడపిణ్డా ఇవ పఞ్చాపి భూతాని మధురతాం న ముఞ్చన్తి ॥౨౫॥
సర్వస్య భువనవిభ్రమయన్త్రోల్లాసస్య    తన్తువల్లీవ  ।
విమర్శసంరమ్భమయీ ఉజ్జృమ్భతే  శమ్భోర్మహాశక్తిః ॥౨౬॥
యదధ్వనాం చ షట్కం తత్ర ప్రకాశార్థలక్షణమర్ధమ్    ।
విమర్శశబ్దస్వభావమర్ధమితి   శివస్య యామలోల్లాసః  ॥౨౭॥
ఆలేఖ్యవిశేష ఇవ గజవృషభయోర్ద్వయః  ప్రతిభాసః  ।
ఏకస్మిన్నేవార్థే శివశక్తివిభాగకల్పనాం  కుర్మః ॥౨౮॥
తిలమాత్రేఽపి  శరీరే ప్రేక్షధ్వం  కీటస్యైతావతీ  శక్తిః  ।
సా స్వచ్ఛన్దశ్రియో   విశ్వశరీరస్య కియతీ భవతు ॥౨౯॥
విశ్వోన్మేషదశాయాం దేశికనాథస్య యావాన్ప్రసరః ।
కలలావస్థయాం  (స్థితోఽపి ) విశ్వనిమేషేఽపి తావాన్భవతి ॥ ౩౦॥
త్రిపుటీమయం  ఖలు సమస్తం తత్ర చ జ్ఞేయే  జ్ఞాతరి  చ సమమ్ ।
దృఢగ్రన్థిర్జ్ఞానకలా    కలయతి త్రైలోక్యమేకకలమ్  ॥ ౩౧॥
కః సద్భావవిశేషః కుసుమాద్భవతి గగనకుసుమస్య ।
యత్స్ఫురణానుప్రాణో  లోకః స్ఫురణం చ సర్వసామాన్యమ్ ॥ ౩౨॥
మాణిక్యమరతకయోరివ భావాభావయోర్భేదప్రతిభాసమ్  ।
ఏకరసోఽన్యోన్య ద్వయోరప్యున్మార్ష్టి (ద్వయోః ప్రమార్ష్టి  )స్ఫురణసమ్భేదః ॥ ౩౩॥
అణ్డమయే  నిజపిణ్డపీఠే  స్ఫురన్తి కరణదేవ్యః ।
ప్రస్ఫురతి  చ పరమశివో జ్ఞాననిధిశ్చ  తాసాం మధ్యే ॥ ౩౪॥

స తత్రార్చనీయో  విమర్శపుష్పాధివాససురభిభిః ।
చిత్తచషకార్పితైర్వేద్యసుధావీరపానవస్తుభిః  ॥ ౩౫॥
శ్రీపీఠపఞ్చవాహో  నేత్రత్రయవృన్దచక్రాణి     స్మరత ।
స్మరత చ గురూణాం పఙ్క్తి పఞ్చ చ శక్తీః సృష్టిప్రముఖాః   ॥ ౩౬॥ (౪౧)

పీఠే కలా నవ పఞ్చైవ  పఞ్చవాహపదవ్యామ్ ।
సప్తదశ ఫా(భా)లనేత్రే ద్వాదశ షోడశ చాన్యనేత్రయోః  ॥ ౩౭॥ (౪౨)

ప్రకటితపఞ్చస్కన్ధే  చతుష్షష్టిర్భవన్తి   వృన్దచక్రే  ।
న ఖలు మణ్డలే  గురూణాం నియమో నియమాతిలఙ్ఘినా  (నియమానలం వినా)యుక్తః ॥
౩౮॥ (౪౩)
సృష్టౌ దశ కలాః స్థితౌ  ద్వావిశతిర్భవన్తి శక్తయః  ।
ఏకాదశ సంహారే త్రయోదశ  తాస్తురీయపర్వణి ॥ ౩౯॥ (౪౪)
భాసాయాం న వికల్పాః స్ఫురతి స్ఫురదేకనిష్కలశ్రియామ్  ।
యది ప్రతిబిమ్బగత్యా  స్ఫురతి పరం షోడశాధికా దేవీ ॥ ౪౦॥ (౪౫)

సృష్టేః  పఞ్చమకలా భాసేతి(పఞ్చకలాభాసే) జనో గణయతి వ్యవధానమ్ ।
(సృష్టేర్మూలకన్దో  భాసా భాసాయాః) సృష్టేర్మూలస్కన్ధే  భాసాయాం పల్లవః  సృష్టిః  ॥
౪౧॥ (౪౬)

నిజబలనిభాలనమేవ వరివస్యా సా చ దుర్లభా  లోకే ।
సులభాని విశ్వపతేరాసవతామ్బూలగన్ధపుష్పాణి  ॥ ౪౨॥ (౩౬)

విమ్రష్టుం   నిజసత్త్వం విభవే కార్యోన్ముఖే స్తిమితేఽపి ।
బాహ్యవృత్తాన్తానాం భఙ్గః  ప్రాణస్య  సంయమో జ్ఞేయః  ॥ ౪౩॥ (౩౭)
శోషో మలస్య నాశో దాహ ఏతస్య వాసనోచ్ఛేదః ।
ఆప్లావనం  తనూనాం జ్ఞానసుధాసేకనిర్మితా  శుద్ధిః  ॥ ౪౪॥ (౩౮)

అవికల్పతయా విమర్శో వికల్పవర్గస్యాఙ్గసన్నాహః   ।
అర్ఘ్యం  వేద్యవిలాసః పుష్పాణి స్వభావపోషకాః భావాః ॥ ౪౫॥ (౩౯)

పూర్ణాహన్తాయా  ముఖే విశ్వవికల్పాఙ్కురాణాం విక్షేపమ్ ।
మన్త్రోల్లేఖవిశుద్ధం    పుణ్యం కులబిన్దుతర్పణం  భణామః ॥ ౪౬॥ (౪౦)
యోయస్య భావయోగస్తస్య ఖలు స ఏవ దేవతా భవతి ।
తద్భావభావితా అభిలషిత తథా ఫలన్తి ప్రతిమాః  ॥ ౪౭॥

చిత్రం  న లిఖతి చిత్రం  చిత్రకరః  పశ్యత లిఖతి తచ్చిత్రమ్  ।
తద్ భణత కుత్ర యోగ్యా కర్తుం ద్వయోరపి (రితి) దేవతాబుద్ధిః  ॥ ౪౮॥ (౪౭)
మననమయీ నిజవిభవే నిజసఙ్కోచభయే త్రాణమయీ  ।
కవలితవిశ్వవికల్పా అనుభూతిః కాపి మన్త్రశబ్దార్థః    ॥ ౪౯॥ (౪౮)

వైఖరి (కా)నామ క్రియా  జ్ఞానమయీ  భవతి మధ్యమా వాక్ ।
ఇచ్ఛా పునః పశ్యన్తీ  సూక్ష్మా సర్వాసా సమరసా వృత్తిః ॥ ౫౦॥ (౪౯)

ఆనన్దోల్లాసశ్రీః    క్షుల్లకితాష్టమహాసిద్ధిసౌభాగ్యా    ।
దృశ్యతే యత్ర దశాయాం సైవ  దేవస్య సర్వ(మహా)ముద్రాః  ॥ ౫౧॥ (౫౦)
హృదయస్థానప్రరూఢో   విమర్శకల్పద్రుమో  మహాశాఖః ।
పుష్ప్యతి భోగశ్రియా  ఫలతి చ నిష్కలసుఖోత్సవాలోకమ్ ॥ ౫౨॥ (౫౧)

క్రమికో  భవతి న దేవస్తస్య కథం కాలకల్మషస్పర్శః ।
నిత్యనిరావరణస్యాపి (కో జీవతోమోక్షప్రత్యూహః )కోఽపి జీవన్ముక్తిప్రత్యూహః  ॥౫౩॥
(౫౨)

యత్ కిమపి యేన కేనాపి రూపేణ యత్ర కుత్రాపి  కిం నాస్తి ।
తస్మాదాత్మా నిత్యస్థిరః  క్షణభఙ్గ ఏవాస్థిరో  భవతి ॥ ౫౪॥ (౫౩)
నన్వాత్మనః ప్రియార్థం   సర్వస్య ప్రియత్వం  భణతి శ్రుతిః  ।
తస్మాదానన్దస్వభావ  ఆత్మా ముక్తోఽముక్తో వా ॥ ౫౫॥ (౫౪)
యది నిజహృదయోల్లాసం  నిర్ణేతుం  నిత్యనిష్కలమిచ్ఛా ।
మధ్యతుటిస్త్రుటితవ్యా  అస్తఙ్గతయోః  సోమసూర్యయోస్త్తర్హి ॥ ౫౬॥ (౫౫)

(మధ్యతుటిస్త్రుటితవ్యాఽస్త్ర  యతోః సోమసూర్యయోః ॥)

స్థూలతరేష్వపి  ప్రేక్షధ్వం  భూతేషు ఖస్య నిష్కలావస్థామ్  ।
షట్త్రింశికాతిలఙ్ఘీ  కీదృశో భవతు సోమనాథః ॥ ౫౭॥ (౫౬)

యే కులకుమ్భసుధాసవపానమహామఖోత్సవే(మహోత్సవసుఖే) ప్రవర్తన్తే    ।
తే ఖలు వికల్పాఙ్కురసికా (వికల్పాఙ్కురాన్ రసికా)ఉపదష్టుం  ప్రగల్భన్తే ॥౫౮॥ (౫౭)
హన్త ముఖం ప్రతిబిమ్బతు  ప్రతిబిమ్బయతు  తథా తదపి దర్పణః ।
దర్పణః పునర్యస్మిన్ ప్రతిబిమ్బతి  సోఽపి జ్ఞాతవ్యః  ॥ ౫౯॥ (౫౮)

అవికారోభయపార్శ్వే చాషపిఞ్జసదృక్షేఽర్థే  ।
అన్తర్ముఖోయోగీ బహిర్ముఖ ఇతి కల్పనా కుతః ॥౬౦॥ (౫౯)

యోగీ జాగరస్వప్నసుషుప్త్యవస్థాత్రయస్య  (సౌషుప్తతురీయపర్వ)పరిపాటిమ్ ।
చిత్రామివ  మణిమాలాం విమర్శసూత్రైకగుమ్ఫితాముద్వహతి  ॥౬౧॥ (౬౦)
ఉల్లోకానన్దసుధాశీధురసోద్వేజితేన   హృదయేన ।
అభిలషతి లోకయాత్రాం  తిన్తిణిచర్వణరసాన్తరం యోగీ ॥౬౨॥ (౬౧)

యాభిర్గృహ్ణాతి   యోగీ కరణప్రణాలీభిర్విషయసౌఖ్యాని  ।
నిజహృదయోద్వమనశీలాభిః స్ఫురణమయ తాభిః కరోతి త్రైలోక్యమ్  ॥౬౩॥ (౬౨)

యథా తవ స్థితిస్తథాస్స్వ   నిశ్చిన్త ఇతి ((ఖలు) ప్రతిష్ఠితోఽర్థః    ।
తత్రాప్యస్తి   వివేక ఏవముపదిశతి త(క)స్య కోఽన్యః ॥౬౪॥ (౬౩)
అహో సంసారసుఖకేలీ (సంసారసుఖాతిశయః) అహో సులభం మోక్షమార్గే సౌభాగ్యమ్
(మోక్షమార్గసౌభాగ్యమ్ ) ।
త్రుటితాతఙ్కకలఙ్కా  అహో శివయోగినాంయామలీ సిద్ధిః  ॥౬౫॥ (౬౪)
క్షణమాత్రస్పృష్టేనాప్యమృతస్వభావేన   జ్ఞానభావేన  ।
సర్వోత్తిర్ణః  సర్వః సర్వచిరం లభతే సర్వసౌభాగ్యమ్ ॥౬౬॥ (౬౬)

గూఢాద్గుఢతరో  యో భవతి స్ఫుటాదపి స్ఫుటతర ఏషః ।
దైశికకటాక్షపాతే  పక్షః ప్రథమో  న భవతి ధన్యానామ్ ॥౬౭॥ (౬౬)

ఆస్తామన్యా విద్యాశ్చతుఃస్రోతసామపి  సాగరాణామివ ।
ఏనమేవామృతమయం మథ్నాతి మన్థానభైరవో   దేవః ॥౬౮॥ (౬౭)
హన్త రహస్యం భణామో ముఢా మా భ్రమత  గర్భగోలేషు ।
అత్యాసన్న హృదయ పర్యాలోచయత తస్యోద్యోగమ్ ॥౬౯॥
ఏనమేవ మహార్థం  యుద్ధారమ్భే  పాణ్డుపుత్రస్య   ।
షోడశసహస్రశక్తిర్దేవ    ఉపదిశతి స్మ మాధవః (ఇతి శివమ్) ॥ ౭౦॥ (౬౯)

ఇత్థం  ప్రాకృతసూత్రసప్తతిసముల్లాసైకసన్ధాయినీం    
జాగ్రత్తత్క్షణనిర్విశేషస్వప్నావతీర్ణాం     ప్రతిజ్ఞోత్తరామ్    ।
లోకోల్లఙ్ఘనయోగ్యసిద్ధిపదవీప్రస్థానబద్ధోద్యమాం     
కన్థాశూలకపాలమాత్రవిభవాం   వన్దే తాం యోగినీమ్ ॥ ౭౧॥ (౭౦)
ఇతి గురుముఖామ్నాయన్యాయాన్మహాక్రమమఞ్జరీ  -
పరిమలమిమం శిష్యప్రేమ్ణా  బబన్ధ మహేశ్వరః ।

కనకసదసో మధ్యే నృత్యన్నివ ప్రభురద్భుతం
యదిహ సులభః సాక్షాత్కర్తుం విమర్శమయః శివః ॥
గాథానామనుభాషణం తదను తచ్ఛాయా తతో వ్యాకృతి-
ర్గ్రన్థార్థగ్రథనక్రియాసు      గహనో హృద్యశ్చ కశ్చిత్ క్రమః  ।
సంవాదోక్తిసహస్రసఙ్కలనయా  తత్త్వార్థచర్చోత్సవః
సౌభాగ్యశ్చ విమర్శసమ్పద ఇతి ప్రస్థానమధ్యక్ష్యతామ్   ॥
చోలాస్తే సతతోత్సవా జనపదాః శ్లాఘ్యో  గుణైర్మాధవో
రేతోధాః స్ఫటికావదాతహృదయో నాథః ప్రకశో  మహాన్ ।
స్రోతః  స్వచ్ఛమనుత్తరం పరిణతం పాణ్డిత్యమాస్థాధికా 
వశ్యా వాగితి హన్త తన్త్రకృదసౌ  సర్వోత్తరో వర్తతే ॥
యోమే వామచమత్క్రియోద్యమమయః స్తబ్ధోఽపి  సన్నశ్నుతే
విశ్వం వ్యాప్నువతశ్చిదద్వయమహశ్చన్ద్రోదయాద్  విక్రియామ్  ।
తస్యాహ్లాదమహార్ణవస్య   న కథం వర్ధేత  కూలఙ్కషో
వాగ్విక్షోభవిజృమ్భయా బహుముఖం కల్లోలహల్లోహలః   ॥
కావేర్యా ఇవ మాధుర్యం కహ్లారస్యేవ  సౌరభమ్ ।
నటేశస్యేవ తన్నృత్తమస్య గ్రన్థస్య   గౌరవమ్ ॥
విశ్వోత్పత్తివిపత్తిభూః స భగవానత్ర ప్రవక్తా  శివ-
స్తస్యాహం ప్రతిశబ్దపర్వతగుహా   యన్మే న గర్వగ్రహః  ।
తద్దోషోఽస్తు  గుణోఽపి వా న ఖలు తత్ స్వాయత్తమిత్థం  స్థితే
మాత్సర్యం మహతాముదేతు యది వా వాత్సల్యముజ్జృమ్భతామ్  ॥
అధివాసయతు సదా ముఖమన్యకథాలేపలబ్ధదౌర్గన్ధ్యమ్    ।
కర్పూరశకల ఇవ మే శివ శివ ఇతి శీతలః శబ్దః  ॥
॥ ఇతి శ్రీగోరక్షాపరపర్యాయమహేశ్వరానన్దవిరచితా 

మహార్థమఞ్జరీ   సమాప్తా ॥
కాలచక్రఘటీయన్త్రకల్పనామూలశిల్పినే   ।
నమ్ః స్వచ్ఛన్దచిన్మాత్రపరిబర్హాయ    శమ్భవే ॥
పాదుకోదయమహార్థమఞ్జరీకోమలాస్తవపరాస్తుతిక్రమైః     ।
స్ఫారయన్ భువి మహార్థసంవిదం  దేశికో విజయతే మహేశ్వరః ॥

మహేశ్వరానన్దప్రణీతా   మహార్థమఞ్జరీ 

జయత్యమూలమమ్లామమౌతరం  తత్త్వమద్వయమ్
స్పన్దాస్పన్దపరిస్పన్దమకరదమహోత్పలమ్    ॥
॥ శుభమస్తు ॥

